Aðalfundur SAF – árið 2006
Ræða formanns.

Samgönguráðherra, ágætu félagar og góðir gestir.

Velkomin á aðalfund SAF árið 2006
Ég vil byrja á því að bjóða alla félaga og gesti velkomna á þennan aðalfund SAF, sem mun vera sá áttundi í röðinni frá stofnun samtakanna í núverandi mynd.  Það er ljóst að það hafa orðið gríðarlegar breytingar á ferðaþjónustu hér síðan samtökin okkar voru stofnuð.  Ég held að það megi halda því fram með góðri samviskum að tilkoma SAF hefur verið gríðarlega mikilvæg í þessu uppbyggingarstarfi.  Ferðaþjónustan hefur þróast sem ein af meginstoðum íslensks atvinnulífs og við höfum einnig náð að auka mjög gæði og fagmennsku í greininni.  Við erum þriðja stoðin í gjaldeyrisöflun þjóðarinnar og við verðum að láta það heyrast hátt og snjallt.  Ferðamönnum, sem heimsækja landið okkar hefur fjölgað jafnt og þétt á undanförnum árum og hefur vöxtur hér verið meiri en hjá flestum nágrannaþjóðum okkar.  Nú bregður hins vegar svo við, að dregið hefur úr þessum vexti á síðasta ári og var vöxtur hér nú hægari og minni en hjá þeim þjóðum sem við berum okkur helst saman við.  Það er alveg ljóst, að þetta eru ákveðin hættumerki, sem við verðum að ræða og að sjálfsögðu bregðast við.  Ég geri ráð fyrir því, að við viljum öll stefna að áframhaldandi vexti í ferðaþjónustu hér á landi.  Það mun hins vegar ekki gerast af sjálfu sér.  Samkeppni um viðskiptavini fer sífellt vaxandi – nýir markaðir hafa opnast og valkostir viðskiptavina verða sífellt fleiri.  
Hvað selur Ísland ???
Það er því vel við hæfi og staldra við og huga að því sem við höfum sem yfirskrift á aðalfundi okkar í dag.  Spurt er – hvað selur Ísland ??   Við teljum eflaust sum, að svarið liggi augljóslega fyrir – það er auðvitað náttúran sem selur, þar sem það kemur fram í öllum könnunum sem við gerum.  Þetta er jú örugglega rétt – en við verðum að vita meira um málið.  Ferðalög eru í eðli sínu vara sem viðskiptavinur velur að kaupa – eða kaupa ekki !  Þeir sem að heimsækja okkur fyrst og fremst vegna náttúru, vilja í flestum tilfellum einnig upplifa einhver ævintýri – afþreyingu – eða skemmtun af einhverju tagi.  Ég held að við getum öll verið nokkuð sammála um, að nýsköpun í greininni hefur ekki verið nægilega mikil á undanförnum árum og ef ekki er vel að gáð getur slíkt dregið úr áhuga á áfangastað eins og Íslandi.  Það verður mjög áhugavert að heyra í þeim sem tala um þetta mál hér á eftir.  Við eigum að læra hvert af öðru og einnig að hlusta á það sem viðskiptavinir og ekki síður sérfræðingar segja okkur um vörur okkar.   

Ytri aðstæður hafa ekki verið okkur hagfelldar !
Eins og fram hefur komið fjölgaði ferðamönnum hægar á síðasta ári en á síðustu árum þar á undan  Ég tel að við verðum einnig að hafa í huga, að mun fleiri erlendir verkamenn hafa komið hingað til lands til vinnu vegna þeirra miklu framkvæmda sem verið hafa í gangi hér að undanförnu.  Þessir aðilar telja í opinberum tölum sem ferðamenn, en þeir eru það að sjálfsögð ekki í þeim skilningi sem við viljum leggja í málið.  Það má því með nokkrum rökum halda því fram, að raunverulegum ferðamönnum hafi ekki fjölgað á árinu 2005.  Ytri aðstæður hafa ekki verið ferðaþjónustunni hagfelldar á síðustu tveimur árum.  Það liggur við að það megi halda því fram, að greinin líði að nokkru fyrir mikla útrás og þenslu, sem hefur leitt til mjög sterkrar stöðu íslensku krónunnar.   Þetta hefur bæði haft gríðarleg áhrif á mörg fyrirtæki í greininni og ekki síður leitt til mikillar hækkunar verðlags hér á landi fyrir erlenda gesti okkar. 
Súlurit um fjölda ferðamanna 
Á árinu 2005 komu hingað til lands um 369.400 ferðamenn, og  fjölgaði þeim um rúmlega 2,5% frá árinu áður.  Eins og áður sagði, er þetta mun hægari vöxtur en næstu tvö ár á undan.  Gjaldeyristekjur af erlendum ferðamönnum voru hins vegar alveg um 40 milljarðar og jukust þær því mjög lítið á milli ára.  Það er rétt að minna á, að samkvæmt stefnumótun SAF er stefnt að því að tvöfalda gjaldeyristekjur af erlendum ferðamönnum á næstu 6-7 árum.  Það er að sjálfsögðu tekjur sem skipta mun meira máli en einföld talning á fjölda ferðamanna.  Við erum greinilega ekki alveg á réttri leið í þessari vegferð og það er nokkuð ljóst, að gengisáhrif skipta hér verulegu máli í þessum samanburði.  
– og gjaldeyristekjur 
Afkoma í ferðaþjónustu hefur almennt ekki verið nægilega góð og annað af helstu stefnumálum SAF hefur verið að leggja sitt á vogarskálarnar til að breyta þessu.  Hátt gengi íslensku krónunnar hefur haft bein áhrif á afkomu margra fyrirtækja og hafa síðustu ár reynst mörgum erfið í rekstri.  Nú virðist sem nokkur leiðrétting hafi átt sér stað á gengi krónunnar og mun það vonandi hafa jákvæð áhrif á rekstur ferðaþjónustufyrirtækja.  Það er hins vegar ljóst, að þessar miklu sveiflur í gengi valda okkar fyrirtækjum erfiðleikum og það má því spyrja, hvort að rekstur sem háður er svo smáum og sveiflukenndum gjaldmiðli verði ekki alltaf erfiður.  Slíkar sveiflur gera allar áætlanir erfiðar og tækifæri fyrirtækja til að verja sig gagnvart slíkum sveiflum eru oft takmarkaðar.  Stór hluti tekna ferðaþjónustufyrirtækja er í erlendum gjaldmiðlum, en stærstur hluti kostnaðar er í íslenskum krónum.  Við höfum ekki  tækifæri til að taka til fótanna og flytja starfsemi okkar til landa með lægri kostnað, eins og sum framleiðslu- og hugbúnaðarfyrirtæki hér á landi hafa neyðst til að gera.  Samtök ferðaþjónustunnar hafa hingað til ekki viljað blanda sér mikið í umræður um framtíð íslensku krónunnar og hvort við eigum að tengja okkur frekar við erlenda gjaldmiðla og þá helst Evru.  Ég tel að það hljóti að vera komið að því, að við verðum að fara að skoða þessi mál betur og kanna hvernig hagsmunum ferðaþjónustunnar verði best tryggðir til framtíðar.  Næsta stjórn mun hefja þessa vinnu á árinu.   

 
Fjárfestingar í markaðssetningu !
Það hefur ekki bætt stöðu greinarinnar, að á sama tíma og gengisþróun hefur verið óhagstæð, þá hefur verið dregið mjög úr fjárfestingum í markaðssetningu á Íslandi á erlendri grundu.  Samkeppni á erlendum mörkuðum verður sífellt harðari, þar sem nýir markaðir hafa opnast og valkostir viðskiptavina eru sífellt fleiri.  Það liggur fyrir að flestar samkeppnisþjóðir okkar fjárfesta mikið í markaðssetningu sinna landa.  Stjórnvöld hér á landi ákváðu hins vegar að draga úr þessum fjárfestingum á síðasta ári, eftir mjög jákvæða þróun í kjölfar hryðjuverka í Bandaríkjunum 2001.  Á þeim tímapunkti ákváðu stjórnvöld að auka við fjárfestingar í markaðssetningu, á meðan flestar aðrar þjóðir héldu að sér höndum.  Þessi ákvörðun skilaði miklum árangri fyrir íslenska ferðaþjónustu og urðu áhrif þessara atburða í Bandaríkjunum mun minni hér á landi en hjá flestum öðrum þjóðum.  Við höfum hvatt stjórnvöld til þess að endurskoða þessa afstöðu sína.  Við megum aldrei falla í þá gryfju að halda að ferðamenn muni einfaldlega bíða í röðum eftir að komast hingað til lands.  Hagsmunir okkar allra eru miklir.  Það vita allir, að gjaldeyristekjur, sem tengjast ferðaþjónustu eru mun hærri en þær tekjur sem færast beint sem tekjur af ferðaþjónustu.  Í þeim rannsóknum sem gerðar hafa verið hefur komið í ljós, að beinar og óbeinar tekjur af ferðaþjónustu eru líklega nær 100 milljörðum, en þeim um 40 milljörðum sem teljast beint sem gjaldeyristekjur af ferðaþjónustu.  Í þeim tölum er ekki gert ráð fyrir þætti verslunar, eldsneytissölu á bíla, hluta af veitingasölu – og ýmissar annarrar þjónustu, sem erlendir gestir okkar njóta þegar þeir heimsækja okkur.  Stærsti hagsmunaaðilinn er því líklega hið opinbera, sem innheimtir mikið af sköttum og skyldum af þeirri þjónustu, sem þessir góðu gestir okkar njóta.  Við viljum því enn og aftur ítreka hvatningu okkar til stjórnvalda um að koma myndarlega að fjárfestingum í markaðsstarfi með fyrirtækjum í greininni, til að tryggja enn frekar samkeppnisstöðu okkar í framtíðinni.  Gott samstarf fyrirtækja í ferðaþjónustu og opinberra aðila er nauðsynlegt til að ná þessu marki. 
Ný lög um skipun ferðamála hér á landi.
Á síðasta ári voru samþykkt ný lög um skipun ferðamála hér á landi.  Margt í þessum nýju lögum er til bóta og ber að fagna því, þó að ekki hafi verið full samstaða um öll atriði málsins.  Ferðamálastofa tók til starfa um síðustu áramót og tók hún yfir verkefni skrifstofu Ferðamálaráðs, auk ýmissa verkefna sem fluttust frá Samgönguráðuneyti til Ferðamálastofu.  Skipan Ferðamálaráðs var breytt og er meginstarf þess nú ráðgjöf til Samgönguráðherra um hvernig staðið skuli að markaðsmálum fyrir ferðaþjónustu.  Við höfum tilnefnt þrjá mjög öfluga fulltrúa í hið nýja Ferðamálaráð og við munum leggja okkar af mörkum til að tryggja sem besta framtíðaruppbyggingu ferðaþjónustunnar.  Við viljum enn og aftur ítreka, að það er gríðarlega mikilvægt að allir taki höndum saman og vinni að því að auka enn við markaðssetningu og að samvinna allra hagsmunaaðila verði sem mest.  Við köllum því eftir miklu samstarfi við Ferðamálastofu og Ferðamálaráð um að hvetja stjórnvöld til að koma með greininni í áframhaldandi uppbyggingu til framtíðar.

Samkeppnisstaða – starfsumhverfi.
Það hefur komið fram áður á fundum okkar, að ferðaþjónustuaðilar urðu mjög ánægðir þegar stjórnarsáttmáli núverandi ríkisstjórnar kom fram.  Þar var í fyrsta skipti rætt beint um ferðaþjónustu, og kveðið upp með mikilvægi hennar fyrir íslenskt efnahagslíf.  Þar kom einnig fram, að stjórnvöld stefndu að því að tryggja að samkeppnisstaða íslenskrar ferðaþjónustu væri alltaf sterk og að starfsumhverfi yrði aldrei verra en hjá okkar helstu samkeppnisþjóðum.  Það er alveg ljóst að slíkur samanburður getur alltaf verið erfiður - það verða miklar breytinga á mörkuðum og ýmsar ytri aðstæður geta haft áhrif á rekstur fyrirtækja.  Gengisþróun er dæmi um slíka þróun.  Gengi gjaldmiðla ræðst nú á markaði og tími handstýringar á gengi er sem betur fer löngu liðinn.  Við höfum hins vegar bent á, að breytingar á ýmsum þáttum, sem snúa beint að rekstri fyrirtækja hafa verið hægari en við höfðum vonast til.  Umræður um áfengisgjald eru farnar að vera fastur liður í umræðum á vegum SAF – án sýnilegs árangurs.  Við búum enn við hæsta áfengisgjald sem við getum fundið í heiminum og það er alveg ljóst, að samkeppnisstaða veitingahúsa okkar er  ekki nægilega góð vegna þessa.  Við höfum einnig átt langar umræður um breytingar á aðflutningsgjöldum vegna tækja og tóla, sem notuð eru hjá afþreyingarfyrirtækjum, en lítið hefur áunnist.  Auk þess hafa álögur í nokkrum tilfellum farið hækkandi og má þar nefna nýtt olíugjald, sem komi hefur illa niður á mörgum fyrirtækjum í greininni.  Einnig hefur verið rætt lengi um dagpeningareglur áhafna flugfélaga, sem eru í löngum útiverum – en ekki hefur verið fundin lausn á því.  Við viljum ítreka, að öll þessi mál skipta hinar ýmsu greinar ferðaþjónustu miklu máli og með vísan í stjórnarsáttmála ætti lausn þeirra að vera komin lengra á veg.  Við viljum hvetja stjórnavöld til að skoða aftur þessi ákvæði stjórnarsáttmála, þar sem nú líður að enda núverandi kjörtímabils. 
Hvalveiðar í atvinnuskyni !

Ágætu félagar.

Það hefur mikið verið rætt um hvalveiðar á fundum okkar á undanförnum árum og þá hefur umræða um hvalveiðar í vísindaskyni verið helsta umræðuefnið.  Það þarf vart að taka fram, að við höfum beðið stjórnavöld að fara varlega í þessi mál, þar sem hvalveiðar virðast skapa vonda ímynd á mörgum af okkar helstu markaðssvæðum.  Samstarf okkar við yfirvöld hefur verið nokkuð gott og hefur það að mestu leitt til þess, að núverandi vísindaveiðar hafa ekki mikið skarast við hvalaskoðun, sem hefur verið ein mest vaxandi starfsgrein innan ferðaþjónustunnar á undanförnum árum.  Nýlegar yfirlýsingar sjávarútvegsráðherra um að stefnt sé enn að veiðum í atvinnuskyni komu okkur því aðeins á óvart.  Sérstaklega komu þau ummæli á óvart, að hvalveiðar ættu ekki að hafa nein áhrif á ímynd landsins, þar sem íbúar flestra landa hefðu um annað að hugsa en hvalveiðar íslendinga.  Slík ummæli eru ekki í samræmi við þá reynslu, sem fyrirtæki sem starfa á sviði ferðaþjónustu á erlendum mörkuðum verða fyrir.  Sem dæmi má nefna, að á skrifstofur Icelandair berast mörg bréf á hverju ári, þar sem hvalveiðum okkar er mótmælt hástöfum og það er ekki langt síðan neikvæð fjölmiðlaumfjöllun erlendis um hvalveiðar voru hér til umfjöllunar.  Það er því áfram krafa okkar, að þegar umræða um hvalveiðar heldur áfram, verði tekið tillit til og samráð haft við fyrirtæki í ferðaþjónustu.  Það hefur áður komið fram, að við verðum að vera klár á því hvaða hagsmunum við gætum hugsanlega verið að fórna áður en lengra er haldið á þessari braut.
Stefnumótun SAF – meginmál eru arðsemi fyrirtækja, fjárfestingar í ferðaþjónustu, umhverfismál og menntamál.
Eins og áður hefur komið fram, hefur stefnumótun SAF verið leiðarljós stjórnar í þeirri vinnu sem við vinnum.  Eitt af meginmarkmiðum okkar er að tryggja, að ferðaþjónustan verði áfram ein af meginstoðum íslensk efnahagslífs.  Við verðum að tryggja betri arðsemi fyrirtækja í ferðaþjónustu og við höfum einnig sett okkur það markmið, að greinin verði talin áhugaverður fjárfestingarkostur hjá innlendum sem erlendum fjárfestum.  Það er áfram skoðun okkar, að til að ná þeim vexti í ferðaþjónustu, sem stefnt er að, sé nauðsynlegt að fá fjárfesta inn í greinina, til að tryggja uppbygginu á helstu grunnþáttum sem nauðsynlegir eru.  Það er líka mjög nauðsynlegt að fjárfestingar í markaðsmálum séum metnar að verðleikum – það er að sjálfsögðu lykilatriði fyrir okkur að laða gesti til okkar.  

Upplýsingar eru nauðsynlegt stjórntæki !
Það hefur margoft komið fram hjá okkur að það er nauðsynlegt fyrir okkar að hafa góðar og aðgengilegar upplýsingar um stöðu hinna ýmsu greina, sem til ferðaþjónustu teljast.  Okkur gengur af einhverjum ástæðum enn erfiðlega að ná inn slíkum upplýsingum frá ykkur félagsmönnum.  Ég vil enn og aftur nota þetta tækifæri, til að hvetja félagsmenn til að taka þátt í þessu starfi með okkur.  Á málþingi sem SAF hélt á árinu 2004 kom mjög skýrt fram hjá frummælendum, að fyrirliggjandi upplýsingar um fyrirtæki í ferðaþjónustu væru takmarkaðar, jafnvel tortryggilegar og alls ekki nægar til að tryggja aukinn áhuga fjárfesta.  Við verðum að taka þessar ábendingar alvarlega og ef við erum sammála þeim stefnumiðum sem sett hafa verið fram af SAF er nauðsynlegt að vinna að því að koma þessum málum í betra lag.  


Umhverfismál í brennidepli
 Umhverfismálin hafa verið meira í brennidepli hjá okkur á síðasta ári.  Ástæðan er í sjálfu sér einföld.  Miklar umræður hafa átt sér stað um byggingu frekari virkjana og stóriðju og er þar jafnvel verið að ræða um byggingar á svæðum, sem hafa verið mjög mikilvæg fyrir hin ýmsu ferðaþjónustufyrirtæki.  Það er alveg ljóst, að á tímum mikilla hugmynda um enn frekari virkjanir og stóriðjur, verður rödd okkar að heyrast mjög hátt og skýrt.  Grunnauðlind okkar er náttúra Íslands og við verðum að tryggja, að við höldum þeirri auðlind um ókomin ár.  Við höfum kosið að setja okkur alls ekki upp á móti öllum framkvæmdum, það eru ýmsir ólíkir hagsmunir innan fyrirtækja í greininni .  Við höfum alltaf haldið því fram, að það verði að tryggja eins fjölbreytt atvinnulíf hér á landi eins og mögulegt er.  Það er nákvæmlega á þessum nótum sem við viljum vinna.  Við viljum tryggja, að hagsmunir ferðaþjónustu séu hafðir með, þegar slík mál eru rædd.  Við viljum einnig tryggja, að þær áætlanir sem fram eru settar, taki tillit til þarfa og skoðana ferðaþjónustunnar og að tryggt verði, að farið verði eftir þeim áætlunum sem unnið er eftir.  Það er ljóst, að menn munu hugsa sig um tvisvar þegar athugað er með fjárfestingar í ferðaþjónustu á svæðum, þar sem hugsanlega verður virkjað síðar, án mikils fyrirvara.  Við viljum því ná góðu samstarfi við sem flesta hagsmunaaðila í þessum málum og viljum koma meira að gerð rammaáætlana um uppbyggingu mikilvægra svæða í framtíðinni.  

Menntamál í brennidepli – könnun á menntunarþörf
Í stefnumótun SAF er rætt um þörf á aukinn fræðslu og fagmennsku í greininni.  Á síðasta ári kom út lokaskýrsla vegna  stórverkefnis okkar "Könnun á menntunarþörf í ferðaþjónustu".  Eins og þið vitið höfðu samtökin frumkvæði að því að vinna að þarfagreiningu á sviði fræðslu- og menntunar í ferðaþjónustu og hefur hún verið unnin í samvinnu við VR, Eflingu, Starfsafl og Starfsgreinaráð um náttúrunýtingu.  Menntamálaráðuneytið og  starfsmenntasjóður styrktu verkefnið myndarlega.  Verkefnið var unnið mest af Sigríði Þrúði Stefánsdóttur og Arneyju Einarsdóttir hjá HRM-rannsóknir og ráðgjöf, í góðu samstarfi við Jón Torfa Jónasson prófessor og Félagsvísindastofnun.  Ég vil fá að nota tækifærið og þakka þessum aðilum hér sérstaklega þeirra mikilvæga framlag til verkefnisins.  Skýrslan leiddi berlega í ljós, að mikil þörf er á því að vinna frekar að þjálfun og menntun starfsmanna okkar.  Í ljósi þessa var ákveðið að fjárfesta enn frekar í þessum málum og hefur María Guðmundsdóttir verið ráðin sem upplýsingar- og fræðslufulltrúi SAF og mun hún vinna áfram að þeim málum sem skýrslan tók á, auk hinna ýmsu verkefna sem tengjast þessum málum í daglegum rekstri okkar.  Ég vil bjóða Maríu hjartanlega velkomna til starfa – við væntum mikils af hennar starfi.  

Áhugaverður dagur framundan – góða skemmtun !
Ágætu félagar . . . !

Ég hef hér aðeins farið yfir þau mál sem helst eru á okkar borðum alla daga.  Það er alveg ljóst, að það eru miklir möguleikar í ferðaþjónustunni og framtíðin getur verið björt, ef við vinnum saman og einbeitum okkur að þeim verkefnum sem framundan eru.  Það er aldrei of oft tekið fram, að ferðaþjónusta er áhugaverð og skemmtileg vinna.  Það er hins vegar ekki þannig, að þessir hlutir gerist af sjálfu sér – viðskiptavinir standa ekki í röðum og bíða eftir að koma til okkar.  Þetta er mikil vinna, samkeppni er mikil – en tækifærin eru einnig gríðarlega mikil.  Ef markmið okkar um áframhaldandi vöxt eiga að nást, þá er framundan mikil vinna og fjárfestingar í markaðssetningu.  Nýsköpun er einnig lykilatriði og það ætlum við að ræða frekar í dag.  Við verðum áfram að tryggja nýsköpun og fagmennsku í greininni.  Við höfum fengið mjög athyglisverða fyrirlesara til að ræða við okkur um nýsköpun og um hvað það er sem í raun selur Ísland.  Það verður mjög áhugavert að heyra hvað þeir hafa að segja okkur um þessi mál.  Ég vona að þessi dagur verði okkur öllum mjög árangursríkur og ekki síður skemmtilegur.  Sem fyrr hefur verið gaman að vinna að málum hjá SAF á undanförnum árum og ég vil nota tækifærið til að þakka samstjórnamönnum mínum fyrir frábært samstarf á liðnum árum.  Ég vil líka fá að þakka frábærum starfsmönnum okkar, þeim Ernu, Þorleifi, Maríu og Mörtu fyrir frábært samstarf.  Þau vinna mjög óeigingjarnt starf í þágu okkar allra á hverjum degi.  Ég vona að við getum notið krafta þeirra um ókomin ár.
Ég vil að lokum gera það að tillögu minni að Magnea Þórey Hjálmarsdóttir, framkvæmdarstjóri Icelandair hótela verði skipuð fundarstjóri hjá okkur í dag og að Markús Einarsson frá Farfuglum verði skipaður fundarritari.  Ef ekki koma fram aðrar hugmyndir telst þetta samþykkt og bið ég þau bæði að taka til starfa.  Ég segi hér með áttunda aðalfund Samtaka ferðaþjónustunnar settan.

